
Tan u tzꞌiib aj Pablo tiꞌi aj Timoteojo.

1 �1 Inen aj Pablojo. Inen jun tuul u yaj xaꞌnum a Jesucristojo. Tzꞌabi 
ten a meyaj abeꞌe, u men leꞌec a Dioso, u cꞌati a baaloꞌo. Leꞌec a 

Dioso, u yadaj u jajil ti yan a cuxtal tiꞌi mac a queꞌen u yool tu pach 
a Jesucristojo, leꞌec a walac in tzicbaltiqui. a 2 Timoteo, tan in tzꞌiibtic 
tech a carta adaꞌa. Top yaj in wuꞌyeech jabixech in mejen. In cꞌati caꞌ u 
yaanteech a Dios a Tattzili, y ti Noochil a Jesucristojo. In cꞌati caꞌ u chꞌaaꞌ 
a wotzilil y caꞌ u tzꞌaaꞌ tech u jetzꞌaꞌanil a wool.

Tan u yadic u pectzil a Cristo aj Timoteojo.
3 Pues teꞌi. Jetzꞌaꞌan u yool in tucul leꞌec ti walac in betic u meyaj a Dioso. 

Leꞌec ilic in Dioso, leꞌec ilic u Dios in uchben mamaaꞌooꞌo. Tan ti tan in cꞌajsic 
a Dios ta wocꞌolo. Walac in wadic a boꞌtic tiꞌi. 4 Timoteo, cꞌüjaꞌan ten biqui ti 
uchi a wocꞌol ti joqꞌueen. Ti qꞌuin ti acꞌüꞌ tan in tucliquech. Top in cꞌati caꞌ in 
wileech tiꞌi caꞌ quiꞌac in wool. 5 Cꞌüjaꞌan ten ti walac a tzꞌocsic a Dios tulacal 
a woolo. Payanbej a naꞌchiin ix Loida etel a naꞌ ix Euniceje, walacooꞌ u 
tzꞌocsic a Dios tulacalooꞌ u yoolo. Aleebe inchech tan ilic a tzꞌocsic ti baaloꞌo, b 
6 mentücü, tan in wadic tech. Maꞌ a pꞌütic u mucꞌ a tꞌan a tzꞌabi tech u men 
a Dioso, leꞌec caꞌ in tzꞌaj in cꞌüꞌ ta polo. c 7 Maꞌ tzꞌabi toꞌon u men Dios wa caꞌ 
saacacoꞌoni. Tzꞌabi toꞌon u chichil ti wool. Tzꞌabi toꞌon caꞌ ti yacuntooꞌ ti 
wetcristianojil. Tzꞌabi toꞌon caꞌ ti cününte ti bajil tiꞌi maꞌ ti betic a cꞌasa. d

8 Pues teꞌi. Maꞌ a sudactal leꞌec ti tan a tzicbaltic ti Noochili, maꞌax leꞌec ti 
queꞌenen ti presojil u men a Dioso. Cꞌümü a yaj a yan ti cꞌümic jujun tuulil u 

Leꞌec Adaꞌ u Caꞌ Pꞌeel a 
Carta u Tzꞌiibtajaj Pablo 

Tiꞌi aj Timoteojo.

men u pectzil a Dioso. Leꞌec a Dioso, bel u cu tzꞌaaꞌ tech caꞌ a mucꞌyajte abeꞌe. e 
9 Alaꞌaji, u saꞌaltajoꞌon caꞌ xicoꞌon ti caꞌan. U yeetajoꞌon tiꞌi caꞌ ti benes a tojo. 
Chen u yeetajoꞌon u men u cꞌati, maꞌ u men etel a cꞌuꞌ ti betaji. U yeetajoꞌon 
u men leꞌec ti maꞌax to betabüc a yocꞌolcaba, u yeel ti bel ti caꞌa ti tzꞌoques a 
Jesucristojo, mentücü, u tzꞌaj caꞌ chꞌaꞌbüc ti wotzilil. f 10 Aleebe chiclaji ti chꞌaꞌbi 
ti wotzilil u men chiclaji ti waj Saꞌalil leꞌec a Jesucristojo. Leꞌec a Jesusu, u 
betaj ti maꞌ tzaj u beel a mac ichil a cꞌasili. U tzꞌaj tiꞌijooꞌ ti chicaꞌan ichil u tꞌan 
a Dioso, biqui caꞌ u cꞌümooꞌ a cuxtal a maꞌ yan qꞌuin u jobolo. g 11 Leꞌec a Dioso, 
u yeetajen caꞌ in tꞌitꞌiꞌ u pectzil abeꞌe. Inen u yaj xaꞌnum tiꞌi caꞌ in caꞌansooꞌ 
a maꞌ Israele. 12 Tan in cꞌümic a yaj u men cꞌuꞌ a tan in betiqui, pero maꞌ 
sudaquen ineni. In weel mac a tan in tzꞌocsiqui. In cꞌubaj in bajil tiꞌi. In weel ti 
leꞌec a Dioso, patal u cününteen asto u cꞌochol u qꞌuinil alaꞌaji. h

13 Pues teꞌi. Timoteo, cꞌajes in tꞌan boon in wadaj teche. Jabix ilic 
in wadaja, baaloꞌ ilic caꞌ a wadüꞌü. Jajil tꞌan abeꞌe. Yan ti tzꞌocsic a 
Jesucristo y yan ti yacunticooꞌ ti wetcristianojil u men jumbeeloꞌon ti 
queꞌen ti wool tu pach a Jesucristojo. i 14 Cününte u jajil a tꞌan a tzꞌabi 
tech yocꞌol maꞌ u xaabtic u wich. Leꞌec u Püsücꞌal a Dios a queꞌen ichil ti 
püsücꞌala, leꞌec bel u cu yaanteech a cününte u jajil a tꞌan abeꞌe.

15 Pues teꞌi. A weel ilic leꞌec boon a queꞌenooꞌ tu cuenta Asiaja, u 
pꞌütajenooꞌ. Tu yaamooꞌ abeꞌ queꞌen aj Figelo u yetꞌoc aj Hermogenes. 
16 In cꞌati a Noochtzili, caꞌ u chꞌaaꞌ u yotzilil aj Onesiforo etelooꞌ boon a 
queꞌen ichil u yotocho. Yaab sut tali u quiꞌcunte in wool. Maꞌ sudac alaꞌaji 
ti queꞌenen ti presojil. j 17 Leꞌec ti cꞌochi ich caj Roma, jocꞌaꞌan tu yool u 
cüxteen. U cüxtajen ilic xan. 18 Leꞌec ti cꞌochoc u qꞌuinil u yilbil a sipꞌili, 
in cꞌati caꞌ chꞌaꞌbüc u yotzilil u men a Dioso. Incheche, a weel ilic boon 
sut u yaantajoꞌon ich caj Efeso. k

Jabix quichꞌpan soldado a hermanojo.

2 �1 Timoteo, jabixech chucul in mejene. Chichac a wool u men tan ti 
waantabül u men tiꞌijoꞌon a Jesucristojo. l 2 A wuꞌyaj cꞌuꞌ in wadaj tiꞌijooꞌ 

a yaaba. Incheche, caꞌ a wadüꞌ abeꞌ tucayeꞌ tiꞌijooꞌ ulaacꞌ a noj‐ooltzilooꞌ u 
meyaj ta wetele. Alaꞌooꞌo, belooꞌ u caꞌa u caꞌ adüꞌ tiꞌijooꞌ ulaacꞌ tucayeꞌil. m

3 Pues teꞌi. Cꞌümü a yaj a yan ti cꞌümic jujun tuulil jabixech jun tuul 
a maꞌloꞌ soldado y leꞌec a Jesucristo jabix u polil a soldadojo. 4 Leꞌec a 
soldado a tan u betic u soldadojili, maꞌ tu paatal u men negocio. Yan 
u betic u meyaj u noochil. Baaloꞌ ilic etel a Dioso. n 5 Leꞌec mac a tan u 
baxülü, wa maꞌ tan u baxül ti toj, maꞌ tu ganar. Baaloꞌ ilic etel a Dioso. 

2 Timoteo 1​, ​2	�

6 Leꞌec mac a tan u meyaj ti chich ichil u colo, leꞌec a yan u cꞌümic u 
yaax ich a pücꞌaala. Baaloꞌ ilic etel a Dioso. 7 Tucle cꞌuꞌ in wadaja. Leꞌec a 
Noochtzili, bel u cu yaanteech caꞌ a chꞌaaꞌ u tojil tulacal.

8 Pues teꞌi. Cꞌaac tech a Jesucristojo. Caꞌ cuxlaji tu yaamooꞌ a quimene. 
Leꞌec alaꞌaji, leꞌec u mam aj quimen rey David. Leꞌec ilic u pectzil a walac 
in wadiqui. o 9 Tan in wadic a pectzil abeꞌe, mentücü, tan in cꞌümic a yaja. 
Cꞌülaꞌanen ich preso etel cadena jabix cꞌacꞌas cristianojene, pero u pectzil 
a Dioso, maꞌ cꞌülaꞌani. Tan ilic u tꞌiitꞌil. 10 Walac in mucꞌyajtic tulacal a yaj 
abeꞌe, u men in cꞌati caꞌ saꞌalbücooꞌ u men a Jesucristo boon a ac yeetaꞌan 
u men a Dioso. In cꞌati caꞌ u cꞌümooꞌ a quiꞌil a maꞌ yan qꞌuin u jobolo. p 
11 Bel in caꞌa in wadüꞌ tech u jajil. Wa ti culpachtaj ti tzꞌocsic a uchben caꞌ 
tun ti tzꞌaj ti wool tiꞌi a Jesusu, ti wetꞌoctaj ichil u quimil. Ti baaloꞌo, bel 
ti caꞌa ti cuxtal etel alaꞌi tucayeꞌil. q 12 Wa caꞌ ti mucꞌyajte a yaja, bel u caꞌa 
tzꞌabül toꞌon ti yanil ti tücaaꞌ leꞌec ti ococ a Jesus ti reyili. Wa cuchi caꞌ 
ti wadüꞌ a tusu, ti maꞌ taꞌach ti cꞌajsic a Jesusu, bel ilic cuchi u cu yadüꞌ 
ti maꞌ u yeeloꞌon inoꞌono. r 13 Inoꞌono, jedeꞌec u paatal ti wadic a tusu. A 
Dioso, maꞌ tu tus. Alaꞌaji, maꞌ tu paatal u pꞌütic u tꞌan. s

Leꞌec a hermano a quiꞌ u meyaj.
14 Pues teꞌi. Caꞌ adüꞌ adaꞌ tiꞌijooꞌ a hermano tucayeꞌili. Tu taan a Dioso, adü 

tiꞌijooꞌ caꞌ u pꞌütooꞌ u pꞌujsicooꞌ u bajil etel tꞌan. Maꞌax cꞌuꞌ aj beel abeꞌe. Jadiꞌ 
walac u cꞌascuntic u naꞌatooꞌ aj uꞌyaja. t 15 Bete a meyaj tulacal a wool. Ti 
baaloꞌo, caꞌ xiquech tu taan a Dioso, cꞌümaꞌan ilic a meyaj. Maꞌ yan a sudactal 
tu taan u men maꞌ tan a xaabtic u wich a tꞌan a jaja. 16 Maꞌ a wuꞌyic a tzicbal a 
maꞌ yan u cꞌabeetil tiꞌi a Dioso. A tꞌan abeꞌe, walac u tzꞌeec tiꞌijooꞌ a cristiano 
caꞌ u mas pꞌütooꞌ u tzꞌoques a Dioso. u 17 Jabix ilic u chꞌiil a llagasa, baaloꞌ 
ilic ti walac u tzaꞌcül a yaj u men u tꞌanooꞌ abeꞌe. Tu yaamooꞌ abeꞌ queꞌen aj 
Himeneo etel aj Filetojo. v 18 Tanil u yadicooꞌ ti mani tun u qꞌuinil u caꞌ cuxtal 
tucayeꞌ a cristianojo, u pꞌütajooꞌ u tzꞌoques u jajil u tꞌan a Dioso. Tanooꞌ u jelic 
u tucul ulaacꞌ caꞌ u pꞌütooꞌ u tzꞌoques u jajil u tꞌan a Dioso. w 19 Cꞌuꞌ betiqui, 
leꞌec u jajil u tꞌan a Dioso, maꞌ yan qꞌuin u jeelel u wich. Baalaꞌ walac u yadic: 
—‍Leꞌec a Noochtzili, u yeel a cristiano a boon a tiꞌiji.‍— Ulaacꞌ tꞌan a tan u 
yadiqui: —‍Leꞌec boon a walacooꞌ u yadic ti tanooꞌ u tzꞌocsic a Noochtzili, tzaj 
u pꞌüticooꞌ u betic a cꞌasa,‍— cu tꞌan a tꞌan a tzꞌiibaꞌan ichil u tꞌan a Dioso. x

20 Pues teꞌi. Tu yaam u baꞌal u yotoch a ayicꞌala, maꞌ jadiꞌ yan a betajaꞌan etel 
oro wa plataja. Yan ilic a betajaꞌan etel cheꞌ wa lucꞌ. Yan a cꞌabeet tiꞌi a quichꞌpan 
meyaj. Yan ilic a cꞌabeet tiꞌi a meyaj a cꞌasa. 21 Baaloꞌ ilic a cristianojo. Leꞌec 

mac u pꞌütaj a cꞌasa, caji u beteꞌ a quiꞌi, alaꞌaji, jabix u baꞌal a naj a cꞌabeet tiꞌi a 
quichꞌpan meyaja. Jocꞌaꞌan a cꞌas yocꞌolo, mentücü, utzquinajaꞌan tiꞌi caꞌ tzꞌabüc 
tiꞌi a quiꞌil meyaj u men u yumil. 22 Baaloꞌ ti yan, mentücü, maꞌ a betic a cꞌas jabix 
a quiꞌooꞌ tu wich a chꞌajomo. Tzꞌa a wool caꞌ yanac tech a tojil naꞌata. Tzꞌa a wool 
a tzꞌoques a Dioso. Tzꞌa a wool a mas yacuntooꞌ a wetcristianojil. Tzꞌa a wool caꞌ 
yanac tech a jetzꞌaꞌan‐oolili. Leꞌec boon tuul a quichꞌpan u tucul a walacooꞌ u 
tzꞌocsic a Noochtzili, tanooꞌ ilic u betic a jabix in tzꞌiibtaj to teche. 23 Maꞌ a wocsic 
a bajil ichil a tzicbal a maꞌ yan u tojili. Maꞌax cꞌuꞌ aj beel abeꞌe. A weel ti walac 
u siqꞌuil u yool a mac u men a tzicbal a jabix abeꞌe. 24 Leꞌec mac a tan u betic u 
meyaj a Noochtzili, maꞌ yan biqui caꞌ u pꞌujesooꞌ u bajil etel tꞌan. Chen quiꞌ a 
yan u betic tiꞌi tulacal. Patal ti caꞌansaj tu jajil. Yan u mucꞌyaj. y 25 Tu quiꞌil walac 
u tojquinticooꞌ u naꞌat a mac a maꞌ quetooꞌ u naꞌat etele. Leꞌec a Dioso, uchac u 
tzꞌeec tiꞌijooꞌ caꞌ u jelooꞌ u tucul caꞌ u cꞌümooꞌ a jaja. 26 Wa caꞌ u cꞌümooꞌo, belooꞌ 
u cu yeelte ti chen tus u tzꞌocsajooꞌ uchi. Leꞌec ti tanil u pꞌüticooꞌ u tzꞌoques a tus 
abeꞌe, tanooꞌ u betic jabix tanooꞌ u jocꞌsic u bajil ichil u tꞌincꞌaan a quisini. Jabix 
müchbooꞌ teꞌi biqꞌuin adoꞌo, tiꞌi caꞌ u betooꞌ cꞌuꞌ u cꞌati a quisini. z

Leꞌec biquiꞌilooꞌ u naꞌat a cristiano tu qꞌuinil u jobeeb a yocꞌolcaba.

3 �1 Pues teꞌi. Timoteo, in cꞌati caꞌ a weelte adaꞌa. Leꞌec ti nützꞌünac u jobol a 
yocꞌolcaba, yantal u caꞌa a top yaja. a 2 Leꞌecooꞌ a cristiano ti a qꞌuin abeꞌe, 

chen u bajil a yaj u yubooꞌo. Top jacꞌooꞌ tiꞌi a taqꞌuini. Walacooꞌ u tzꞌeec u bajil 
jabix jadiꞌ alaꞌooꞌ a top patalooꞌo, wa jabix jadiꞌ alaꞌooꞌ a top yanooꞌ u naꞌata. 
Walacooꞌ u maclantꞌan. Maꞌ taꞌachooꞌ u tzꞌocsic u naꞌ u tat. Maꞌ taꞌachooꞌ u yadic 
maꞌax boꞌtic. Maꞌ yanooꞌ u Dios. b 3 Cꞌasooꞌ u püsücꞌal. Maꞌ taꞌachooꞌ u chꞌaꞌic 
u yotzilil a maca. Aj licꞌsaj tusooꞌ. Yan maꞌ yan a cꞌas a walacooꞌ u betic tiꞌi ix 
chꞌupu. Top tzꞌiicooꞌ. Walacooꞌ u motzintic a quiꞌooꞌ u naꞌata. 4 Walacooꞌ u beel 
u tzoloꞌ u yetꞌoc tiꞌijooꞌ u yettzꞌiiquil. Maꞌ yanooꞌ u saaquil. Top yan u naꞌat tu 
yubicooꞌ u bajil. Jadiꞌ a fiesta a cꞌochaꞌanooꞌ tu wichi. A Dioso, maꞌ cꞌochaꞌanooꞌ 
tu wich. 5 Walacooꞌ u betic jabix top cꞌochaꞌanooꞌ tu wich a Dioso, pero chen 
pachooꞌ u yool. Leꞌecooꞌ a cristiano jabix abeꞌe, maꞌ beelooꞌ tu yaam. c 6 Tu 
yaamooꞌ abeꞌe, yanooꞌ a maca, ich mucul walacooꞌ u yocol ichil u yotoch a mac u 
tusuꞌ ix chꞌup a maꞌ yan u tuculu. Ix chꞌup jabix abeꞌe, yaab u sipꞌil. Quiꞌ tu wich 
a caꞌax cꞌuꞌac ti cꞌasili. d 7 Ix chꞌup jabix abeꞌe, walac u tzꞌocsic a caꞌax macaca, pero 
maꞌ yan qꞌuin u cünic a jaja. e 8 Aj Janes y aj Jambrese, u yaaltajooꞌ cuchi u wetꞌeꞌ 
u meyaj aj Moisese. Baaloꞌ ilic a belooꞌ u cu beteꞌ a cristiano ti a qꞌuin abeꞌe. 
Belooꞌ cuchi u cu yaalte u wetꞌeꞌ a jaja. Cꞌasooꞌ u naꞌat a winic abeꞌe. Maꞌax cꞌuꞌ 
aj beel a walacooꞌ u tzꞌocsiqui. f 9 Cꞌuꞌ betiqui, maꞌ top yaab a belooꞌ u cu beteꞌi, u 
men bel u caꞌa ti chictal ti chen tanooꞌ u choꞌ jabix ilic a mani tiꞌi a caꞌ tuulu. g

Boon a yaj u cꞌümaj aj Pablojo.
10 Pues teꞌi. Timoteo, a weeltaj cꞌuꞌ a walac in wadic tiꞌijooꞌ a cristianojo. 

A weeltaj cꞌuꞌ a walac in betiqui, cꞌuꞌ in cꞌati in beteꞌ ti cuxaꞌanene, leꞌec 
biqui ti walac in tzꞌocsic a Dioso, leꞌec biqui ti walac in mucꞌyajtic a yaja. A 
weeltaj biqui ti walac in yacunticooꞌ in wetcristianojil, biqui ti maꞌ taꞌach 
u siqꞌuil in wool. 11 A weeltaj boon a yaj a tzꞌabi ten u men a cristianojo, 
y boon a yaj in cꞌümaj ti beje. A weeltaj boon a yaj in cꞌümaj ichil a caj 
Antioquiaja, ichil a caj Iconiojo, ichil a caj Listraja. A weeltaj biqui caꞌ 
in mucꞌyajtaj boon a yaj a tzꞌabi ten teꞌiji. Cꞌuꞌ betiqui, ichil tulacal a 
yaj abeꞌe, a Noochtzili, u saꞌaltajen. h 12 Leꞌec boon a tanooꞌ u tzꞌocsic a 
Jesucristo etel tulacalooꞌ u yool tu jajili, belooꞌ u caꞌa betabül a yaj tiꞌijooꞌ 
u men a maꞌ taꞌachooꞌ u tzꞌocsic a Dioso. i 13 Leꞌecooꞌ a cꞌacꞌas cristiano u 
yetꞌocooꞌ a walacooꞌ u seeltic ti tzꞌaj cꞌasili, cꞌasooꞌ u naꞌat. Tan ti tanooꞌ u 
mas cꞌastal. Aj tusooꞌ y walacooꞌ ilic u caꞌ tusbul u menooꞌ a cristianojo.

14 Pues teꞌi. Incheche, Timoteo, maꞌ a pꞌütic u jajil u tꞌan a Dios a cünaja. 
A weel ilic ti jaj abeꞌe. A weel mac u caꞌansajech. 15 Leꞌec ti tzꞌubech tojo, 
a cünaj u tꞌan a Dioso. Leꞌec ilic abeꞌe, u tzꞌaj tech caꞌ a weelte biqui caꞌ 
saꞌalbüquech, leꞌec caꞌ a tzꞌoques a Jesucristojo. j 16 Tulacal a cꞌuꞌ a tzꞌiibaꞌan 
ichil u juꞌum a Dioso, laj etel Dios talaꞌan. Laj yan u cꞌabeetil. Walac u yadic 
toꞌon cꞌuꞌ a jaja. Walac u tzeꞌecticoꞌon. Walac u tojquintic ti naꞌat. Walac u 
yadic toꞌon biqui caꞌ ti benes a cuxtal a tojo. k 17 Etel tulacal abeꞌe, leꞌec mac 
a walac u tzꞌocsic a Dioso, seeb u yool u beteꞌ tulacal a baꞌal a quiꞌi. l

4 �1 Pues teꞌi. Timoteo, leꞌec caꞌ emec a Jesucristo u yeeꞌ u bajil ti reyili, 
bel u cu tzꞌaaꞌ ichil u sipꞌil a cristiano caꞌax cuxaꞌan caꞌax quimen. 

Tan in wadic tech tu taan a Dioso, y tu taan a Jesucristojo. 2 Tzicbalte u 
tꞌan a Dioso. Seebte a bajil a tzicbalte abeꞌe, ti a qꞌuin ti a cꞌati y ti a qꞌuin 
ti caꞌax cuchi maꞌ a cꞌati. Leꞌec a tan u betic a cꞌasa, yeeꞌ tiꞌi ti yan u sipꞌil. 
Tzeꞌectooꞌ a yanooꞌ u sipꞌili. Adü tiꞌijooꞌ a quiꞌ u betabülü. Maꞌ u siqꞌuil 
a wool etel tanil a caꞌansicooꞌ a cristianojo. m 3 Cꞌochol u caꞌa u qꞌuinil, a 
cristianojo, maꞌ tu caꞌ cꞌatiinticooꞌ u yubooꞌ a jaja. Chen belooꞌ u caꞌa u 
cüxte a maestro leꞌec a bel u cu yadüꞌ cꞌuꞌ a quiꞌooꞌ tu xiquini. Jadiꞌ abeꞌ u 
cꞌatooꞌ u yubiji. n 4 Belooꞌ u cu pꞌütüꞌ u yubic a jaja, caꞌ tun xicooꞌ u yubi a 
maꞌ yan u jajili. o 5 Cününte a bajil tiꞌi maꞌ a beel a cüxte a sipꞌil. Mucꞌyajte 
a yaj a caꞌ betabüc teche. Maꞌ beel a pꞌütüꞌ a wadic u pectzil a Dios tiꞌijooꞌ 
a cristiano tiꞌi caꞌ saꞌalbücooꞌo. Jobes a meyaj. p

6 Pues teꞌi. Inene, bel in caꞌa quimsabül. Watac u cꞌochol u qꞌuinil in 
pꞌütic a yocꞌolcaba. 7 In betaj in meyaj etel tulacal in wool. In laj jobsaj 

in meyaj. Maꞌ in pꞌütaj in tzꞌocsic a Noochtzili. 8 Aleebe taacꞌaꞌan in naal 
ti caꞌan u men toj in betaj. Leꞌec a Noochtzili, walac u tzꞌeec a mac ichil 
u sipꞌil ti toj. Leꞌec ti u qꞌuinil u yemel alaꞌaji, bel u cu tzꞌaaꞌ ten in naal 
abeꞌe. Maꞌ jadiꞌ ten bel u cu tzꞌaaꞌi. Bel ilic u cu tzꞌaaꞌ tiꞌijooꞌ tulacal a 
boon a queꞌenooꞌ u yool ti tanooꞌ u paacꞌtic u yemel a Noochtzili. q

Cꞌuꞌ a yan u betic aj Timoteojo.
9 Pues teꞌi. Seebte a bajil ti talel tin wetel. 10 Leꞌec aj Demasa, u 

pꞌütajen u men top quiꞌ tu wich a yan maꞌ yan yocꞌolcaba. Bini ichil a 
caj Tesalonicaja.

Pues teꞌi. Bini tu quiꞌil aj Crescente tu cuenta Galacia. Bini ilic aj 
Tito tu cuenta Dalmacia. r 11 Jadiꞌ aj Lucas a queꞌen tin wetele. Cüxte aj 
Marcoso. Tales waꞌyeꞌ tin wetel. In cꞌati caꞌ uchuc u meyaj tin wetel. s 
12 In tücaaꞌtaj aj Tiquico ich caj Efeso. t 13 Leꞌec caꞌ talaqueche, tales ten 
in chaquete. In pꞌütaj etel aj Carpo ich caj Troas. Tales ilic ten a juꞌumu. 
Cꞌuꞌ betiqui, mas cꞌabeet tales ten a juꞌum a betajaꞌan etel qꞌuewele.

14 Pues teꞌi. Leꞌec aj Alejandrojo, aj men fierro. Top maꞌ quiꞌ u betaj 
tene. Leꞌec a Noochtzili, bel u cu yusqꞌuin u jel. u 15 Cününte a bajil bic u 
choꞌeech. Leꞌec ti caꞌ u yubaj ti pectzili, u yaaltaj u wetꞌeꞌ ti tꞌan tu jajil.

16 Pues teꞌi. Leꞌec ti yaax bensabeen tiꞌi caꞌ ilbic wa jaj yan in sipꞌili, 
maꞌax mac u saꞌaltajen. Tulacalooꞌ u pꞌütajenooꞌ. Maꞌ in cꞌati caꞌ 
usqꞌuinbic u jel u men a Dioso. v 17 Cꞌuꞌ betiqui, leꞌec a Noochtzili, u 
yaantajen. U tzꞌaj u mucꞌ in tꞌan tiꞌi caꞌ in wadüꞌ tulacal u pectzil. Ti 
baaloꞌo, tulacalooꞌ boon a maꞌ Israele, u yubajooꞌ. Baaloꞌ ti saꞌalbeen 
tiꞌi maꞌ in quimsabül. w 18 Leꞌec a Noochtzili, bel ilic u cu saꞌalteen tiꞌi 
maꞌ in cꞌümic a yaja. Bel u cu cününteen tiꞌi caꞌ xiquen ich caꞌan tu 
cuenta alaꞌaji. Maꞌ tu jobol u yaalbül u quiꞌil a Dioso. Toj abeꞌe. x

Tan u diostacꞌunticooꞌ u yetꞌoc.
19 Pues teꞌi. Caꞌ a diostacꞌunte ten ix Prisca etel aj Aquilaja. Caꞌ 

diostacꞌunte ten ilic boon tuul a queꞌenooꞌ ichil u yotoch aj Onesiforojo. y 
20 Pꞌaati aj Erasto ich caj Corinto. Aj Trofimojo, cꞌojaꞌan. In pꞌütaj ich caj 
Mileto. z 21 Wa yan biquiji, yaalte a wilaꞌ wa caꞌ uduquech tin wetel ti 
maꞌax to cꞌochoc u qꞌuinil a siisi. Tanooꞌ u diostacꞌuntiquech aj Eubulo, 
aj Pudente, aj Lino, ix Claudia, y tulacalooꞌ a hermanojo. 22 In cꞌati a 
Noochtzil a Jesucristo queꞌenac ta wetel. In cꞌati ilic caꞌ u yaanteꞌex 
tulacaleꞌex a hermanojo. Waꞌyeꞌ jobi in tꞌan. 

